
● 3 августта ТР Дәүләт Советы Рәисе Фәрит Мөхәммәтшин Россиянең Молдовадагы Гадәттән тыш һәм Тулы вәкаләтле илчесе - адашы Фәрит Мөхәммәтшин белән очрашу үткәрде. Очрашу кысаларында Россия төбәкләренең Молдовадагы партнерлары белән перспективалы хезмәттәшлек юнәлешләре буенча фикерләштеләр. 

Татарстан парламенты җитәкчесе Россия дипломатына чит дәүләтләр һәм Россия төбәкләре белән парламентара элемтәләр булдыру процессы турында сөйләде. Яклар сәясәт һәм икътисад өлкәләрендә хезмәттәшлек юнәлешләре, төбәкара элемтәләрне киңәйтү буенча фикерләре белән уртаклаштылар. Илче Молдова Республикасында икътисади һәм сәяси вазгыять турында сөйләде. 

Очрашу тәмамланганда, Татарстан Дәүләт Советы Рәисе кунакка Казанда Спортның су төрләре буенча 16 нчы Дөнья чемпионаты узуы турында белдерде һәм ярышлар карарга чакырды.. 

● 11 августта ТР Дәүләт Советы Рәисе Фәрит Мөхәммәтшин Баулы муниципаль районына эш сәфәре барышында Кырым-Сарай авылында фельдшерлык-акушерлык пунктын ачты. ТР Дәүләт Советы Рәисе фикеренчә, Баулы динамик үсеш алучы район, биредә яшәүчеләр район тормышындагы уңай үзгәрешләрне югары бәялиләр.

Республика Дәүләт Советы Рәисе район башлыгы Рамил Гатиятуллин озатуында Баулыда өлкәннәр һәм инвалидлар интернатында булды, анда исә 52 кеше яши. Күптән түгел биредә капиталь ремонт башланды. 

Баулыда Г.Тукай һәм М.Җәлил исемендәге дәүләт премияләре лауреаты, Татарстанның халык шагыйре Фәнис Яруллинга һәйкәл ачу тантанасы булды. Аны куюда нефтьчеләр шактый финанс ярдәм күрсәткән, шулай ук шәһәрлеләр дә өлеш керткән. 

Районның Мәдәният йортында Фәрит Мөхәммәтшин Баулы районы активы белән очрашты. 

Парламент Рәисе районда яшәүчеләр белән очрашуда соңгы елда республиканың үсеш күрсәткечләрен билгеләп үтте. Аның сүзләренчә, соңгы биш елда Татарстан икътисад һәм социаль өлкәләрне модернизацияләүгә 2,3 трлн сум чамасы акча юнәлдерелгән. 

ТР Дәүләт Советы Рәисе Татарстанның иҗтимагый-сәяси тормышының төп аспектларына тукталды, сайлау процессы турында сүз булды. 13 сентябрьдә, бердәм тавыш бирү көнендә, бер үк вакытта Татарстан Республикасы Президенты һәм җирле совет депутатлары сайлаулары узачак. Фәрит Мөхәммәтшин фикеренчә, сәяси вазгыять шулай урнашты ки, күп санлы татарстанлыларның ышанычын яулаучы лидер – Рөстәм Миңнеханов. 

Очрашудан соң журналистлар белән фикер алышуда Фәрит Мөхәммәтшин, гомумән, Баулы динамик үсеш ала, биредә яшәүчеләр район тормшындагы уңай үзгәрешләрне югары бәялиләр, куелган бурычларны уңышлы хәл итәләр.
● 12 августта ТР Дәүләт Советы Рәисе, “Бердәм Россия” БСП ТТБ секретаре Фәрит Мөхәммәтшин Әлмәттә партия активы белән очрашты. Очрашу айдан артык вакыт калган алдагы сайлауларга багышланган иде.

Сайлау кампаниясенең иң актив өлеше башланды. Беренчел тавыш бирүләр, этәрү һәм теркәү этапларын уңышлы узып, кандидатлар сайлаучылар тавышы өчен көрәшкә керештеләр. 

Фәрит Мөхәммәтшин ассызыклаганча, хәзер һәр кандадит сайлаучылар белән актив очрашырга тиеш. Без сайлау кампаниясенең хәлиткеч стадиясенә керешәбез, ә ул ачык, һәркем белерлек һәм намуслы узарга тиеш. Сайлауларчылар белән очрашулар барышындагы диалог ике як өчен дә файдалы”, - диде Мөхәммәтшин. 13 сентябрьдә, бердәм тавыш бирү көнендә, республика Президентын һәм җирле советның 7716 депутатын сайлаячакбыз, дип искәртте ул. 

Әлмәт районы башлыгы һәм "Бердәм Россия” җирле бүлек секретаре Айрат Хәйруллин үз төбәгендә сайлау кампаниясен үткәрү тәҗрибәсе белән уртаклашты. Нефтьчеләр башкаласында депутат мандаты өчен 339 кандидат көрәшә, аларның 246 сы "бердәмроссия"леләр. 

“Фәрит Мөхәммәтшин журналистларга биргән әңгәмәсендә, Россиядә партия эчендә тавыш бирүләрне үткәрү буенча эшче төркемгә чакыруларын шәрехләде. “Миңа “Бердәм Россия” генераль советы секетаре Сергей Неверов шалтыратты һәм, аның сүзләренчә, иң эре төбәк бүлегенең тәҗрибәле сәясәтчесе һәм секретарьларының берсе буларак, бу төркемдә эшләргә чакырды. Мин ризалаштым. Әгәр мин файда китерә алам икән, ни өчен катнашмаска ди”, - дип сөйләде Ф.Мөхәммәтшин. 

Әлмәттә ТР Дәүләт Советы Рәисе үзенең эшче төркемдә катнашуын шәрехләде. "Миңа "Бердәм Россия" генераль советы секретаре Сергей Неверов шалтыратты һәм аның сүзләренчә, тәҗрибәле сәясәтчеләрнең берсе һәм иң зур төбәк бүлеге секретаре буларак, әлеге эш төркемендә катнашырга чакырды. Мин риза булдым", - диде ул. 

11 августта "Бердәм Россия" партиясе генераль советы президиумы VII чакырылыш РФ Федераль Җыены Дәүләт Думасына депутатлыкка кандидатлар сайлау буенча партия эчендә башлангыч тавыш бирү үткәрү турындагы нигезләмәне әзерләү буенча эшче төркем составын раслады. Анда "Бердәм Россия" Бөтенроссия сәяси партиясенең Татарстан төбәк бүлеге секретаре, ТР Дәүләт Советы Рәисе Фәрит Мөхәммәтшин кергән. 

Аның составына барлыгы 19 кеше - "Бердәм Россия" генераль советы һәм партиянең төбәк бүлекләре вәкилләре керде. Эшче төркем җитәкчесе - партиянең генераль советы секретаре Сергей Неверов сүзләренчә, эшче төркем составын билгеләгән вакытта аңа төбәк вәкилләрен җәлеп итү беренче урында торган, аларның тәҗрибәсе ачык башлангыч тавыш биргән вакытта файдалы булачак. 

С.Неверов мәгълүматына караганда, эшче төркемдә катнашучылар исемлеге артырга да мөмкин. "Әлеге эшкә җирле һәм беренче бүлекләрнең аеруча актив һәм инициативалы секретарьларын һәм партиянең берничә әгъзасы - закон чыгару җыеннары рәисләрен җәлеп итәргә дигән тәкъдим бар", - дип аңлатты ул.
● 13 августта ТР Дәүләт Советы Рәисе Фәрит Мөхәммәтшин РФ Үзәк сайлау комиссиясе рәисе урынбасары Леонид Ивлев белән очрашты. Ул Казанга Татарстанда сайлау кампаниясе барышы белән танышу өчен килгән иде.

Татарстан парламенты башлыгы белән РФ Үзәк сайлау комиссиясе рәисе төбәктәге сайлауларга әзерлек турында фикер алышты. Сүз сәяси партияләрнең алда көтелгән сайлауларда катнашуы, сайлау турындагы законнардагы яңалыклар, сайлау комиссиясе әгъзаларын өйрәтү турында барды. Шул ук вакытта Фәрит Мөхәммәтшин республикадагы иҗтимагый-сәяси хәлләрнең тыныч булуын билгеләп үтте. Очрашуда шулай ук ТР Дәүләт Советы Рәисе урынбасары Юрий Камалтынов та катнашты, дип хәбәр итә республика парламентының җәмәгатьчелек һәм ММЧ белән үзара эшчәнлек бүлеге. 

ТР Үзәк сайлау комиссиясе мәгълүматлары буенча, Татарстанда 10 августка барлыгы сәяси партияләрнең 68 төбәк бүлеге теркәлгән. ТР Президентына сайлауларда катнашу өчен 4 кандидат теркәлгән. Быел 2 шәһәр округы, 38 шәһәр җирлеге, 872 авыл җирлегендә узачак республика муниципаль сайлауларга 9 мең 418 кандидат теркәлгән. Сәяси партияләр һәм иҗтимагый берләшмәләр 7 мең 799 кандидатны күрсәткән, тагын 1 мең 619 кеше үз-үзләрен күрсәткән. 11 август белешмәсе буенча, 8 мең 869 кандидат теркәлгән, шул исәптән 7 мең 427се - сәяси партия һәм иҗтимагый берләшмәләрдән, Казанда исә - 194 кандидат. 

Муниципаль сайлауларда 10 сайлау берләшмәсе катнаша, шул исәптән сәяси партияләрнең 9 төбәк бүлеге (КПРФ, «Россия коммунистлары Коммунистлар партиясе», «Бердәм Россия», ЛДПР, «Гадел Россия», Россия ветераннар партиясе, «Яблоко», «Россия патриотлары», «Родина» партияләре), 1 «Татарстан – яңа гасыр» иҗтимагый хәрәкәте.
● 13 августта Камал театры каршындагы мәйданда "Бердәм Россия" Бөтенроссия сәяси партиясенең Татарстан төбәк берләшмәсе һәм аның "Яшь гвардия" яшьләр оешмасы законсыз уен бизнесы һәм алкоголь әйләнешенә каршы митинг үткәрде. Җыелучыларны ТР Дәүләт Советы Рәисе Фәрит Мөхәммәтшин сәламләде. Чараны партиянең төбәк бүлеге башкарма комитеты җитәкчесе Андрей Кондратьев алып барды.

"Митинг безнең эш стиле түгел. Әмма сайлау кампаниясе актив фазага кергәч, законсыз уен бизнесы, легаль булмаган алкоголь продукциясе кертү өлкәсендә җәзаларны катгыйландыру мәсьәләсе күтәрелә башлады. Без сәяси совет президиумында бу сорауны сезнең белән фикер алышуга чыгарырга карар иттек", - диде Фәрит Мөхәммәтшин. 

Республика Дәүләт Советы башлыгы искәртеп узганча, 10 ел элек Татарстан федераль закон пәйда булганчы ук уен бизнесы эшчәнлеген тәртипкә салу турында закон кабул иткән беренче төбәк булды. Шул көннән алып республикадагы бу юнәлештәге системалы эш тотрыклы рәвештә нәтиҗә күрсәтә. 

"Татарстан әлеге афәт белән көрәштә лидер гына түгел, ә суд инстанциясенә кадәр җиткерелгән җинаять эшләре саны, алынган уен милке күләме буенча беренче урында. Без әлеге закон бозуларны бөтен Россия төбәкләренә караганда да күбрәк чиклибез", - дип ассызыклады Дәүләт Советы Рәисе. 

Әмма, Ф.Мөхәммәтшин үкенеч хисе белән билгеләп үткәнчә, Татарстан җитәкчеләренең уен бизнесына карата законнарны тагын да катгыйландыру башлангычы федераль дәрәҗәдә кабул ителмәгән. "Әлеге көрәшне хакимиятнең барлык дәрәҗәләрендә көчәйтү зарур", - дип йомгаклады сүзен республика парламенты башлыгы.
● 14 августта ТР Дәүләт Советы Рәисе Фәрит Мөхәммәтшин Буа районына сәфәре вакытында Әлши авылында ФАП ачуда катнашты, ә район үзәгендә районның активы белән сөйләште. 

ФАП ачу тантанасында Фәрит Мөхәммәтшин мондый объектларның халыкны авыл җирендә урнаштырып калдыруга зур өлеше турында билгеләп үтте. Әлеге районда соңгы елларда шундый 11 ФАП сафка бастырылган инде. 

Аннары парламент җитәкчесе беренче класска укырга керүче балалар белән очрашты, Бөек Ватан сугышында һәлак булган авылдашлар хөрмәтенә куелган һәйкәлгә чәчәкләр салды. 

Район активы белән очрашу барышында Фәрит Мөхәммәтшин республикада кабул ителгән утыздан артык президент программасы турында искә алды. Үзенең чыгышында ул ушлай ук авыл хуҗалыгы секторы перспективалары һәм проблемалары турында сөйләде. Аның фикеренчә, шәхси ярдәмче хуҗалыкларда (ЛПХ) терлек санын киметү турындагы сүзләр әле аларны чынлап та киметергә кушылган дигән сүз түгел. !әрхәлдә Татарстан шәхси хуҗалыкларга һәр яклап ярдәм итүне туктатмаячак.
● 18 августта ТР Дәүләт Советының Экология, табигый байлыклардан файдалану, агросәнәгать һәм азык-төлек сәясәте комитеты башлыгы Таһир Һадиев гражданнарның шәхси ярдәмче хуҗалыкларында терлек баш санын чикләү вазгыятен шәрехләде.

Искәртеп үтик: бу хактагы мәгълүмат 3 августта авыл хуҗалыгы эшләре барышы турындагы селектор киңәшмәсеннән соң ММЧ ында һәм интернет-ресурсларда пәйда булды. Ул вакытта Россия Хөкүмәт башлыгы Дмитрий Медведев Ставрополь крае губернаторы үтенеченә җавап итеп, шәхси ярдәмче хуҗалыкларда терлек һәм кош-корт саны критериеләрен кертү мәсьәләсен эшләү буенча Авыл хуҗалыгы министрлыгына йөкләмә биргән иде. Хәзергә федераль закон шәхси ярдәмче хуҗалыклардагы терлек баш санын чикләми, аларга дәүләт ярдәме каралган. 

“Татарстанда авыл хуҗалыгы предприятиеләренең барлык төрләре дә, эреләре һәм шәхси ярдәмче хуҗалыклар да эшли, дип ассызыклады Таһир Һадиев вазгыятьне шәрехләп. – Гамәлдәге барлык формаларга дәүләт ярдәме күрсәтелә, әмма соңгы вакытта шәхси ярдәмче хуҗалык үсешенә югары бәя бирелә”. Аның сүзләренә караганда, шәхси ярдәмче хуҗалыклар республика азык-төлек куркынычсызлыгын тәэмин итүдә зур роль уйный. Шулай итеп, бүген шәхси ярдәмче хуҗалыклардагы барлык бәрәңге кырларының 90 проценты эшкәртелә, шулай ук яшелчә биләгән мәйданнарның – 92 проценты. Җиләк-җимешләрнең дә шактый өлеше шәхси ярдәмче хуҗалыкларда үстерелә. Шәхси хуҗалыклар 132,5 мең тонна ит (тере авырлыкта) җитештерә. Бу һәр татарстанлыга 35-40 кг туры килә дигән сүз. Моннан тыш, шәхси ярдәмче хуҗалыкларда тулаем сөт күләме 606 меңнән артык литр (бер кешегә – 150 литр) тәшкил итә. Шулай ук шәхси хуҗалыкларда 302 млн йомырка җитештерелә, һәр татарстанлыга 80 данә туры килә. 

“Шәхси ярдәмче хуҗалык – ул безнең терәк, дип белдерде парламент комитеты башлыгы. – Безнең республикада баш санын регламент билгеләү мәсьләсенә ихтыяҗ юк дип саныйм. Моннан тыш, Татарстан Президенты вазифаларын башкаручы Рөстәм Миңнеханов шәхси ярдәмче хуҗалыкларда терлек баш санын арттырырга кирәклеге турында гел әйтеп килде. Хәтта кризис елларында да андый хуҗалыкларга дәүләт ярдәме күләме артуы очраклы түгел”. 

Таһир Һадиев билгеләп үткәнчә, шәхси ярдәмче хуҗалыкларга дәүләт ярдәменең төп формасы ташламалы кредитлар булып тора. 2006-2014 елларда авыл хезмәтчәннәренә 37,8 млрд сумлык 145,1 мең кредит бирелгән. 

Агымдагы елда шәхси ярдәмче хуҗалыкларга дәүләт ярдәменең гомуми күләме 508 млн сум тәшкил итәчәк. 

Шәхси ярдәмче хуҗалыкларда җитештерелгән авыл хуҗалыгы продукциясен сату өчен республикада авыл хуҗалыгы кооперативлары булдырылган. ТР Дәүләт Советының җәмәгатьчелек һәм ММЧ белән үзара хезмәттәшлек бүлегендә белдерүләренчә, бу бик мөһим юнәлеш. 

“Безнең республика экологик чиста авыл хуҗалыгы продукциясе белән тулысынча тәэмин итә алыр иде. Моның өчен шәхси ярдәмче хуҗалыкларны үстерергә һәм ярдәм күрсәтергә, азык-төлек белән тәэмин итү, кредит бирү, продукцияне сату мәсьәләсен хәл итү зарур”, - республикада шәхси ярдәмче хуҗалыкларда терлек баш санын чикләү һәм кыскарту мәсьәләсе куелмавын ассызыклады Таһир Һадиев.
● 18 августта ТР Дәүләт Советы Рәисе Фәрит Мөхәммәтшин республиканың Әтнә муниципаль районына барды. Район башлыгы Габделәхәт Хәмитов һәм республика парламенты депутатлары Рауил Рәхмәтуллин һәм Ринат Закиров белән бергә ул районның өч авылында булды, аннары район үзәгендә актив белән очрашты.

Спикерның Әтнә районына сәфәре Иске Мәнгәр авылында Таттелеком ААҖ генераль директоры Лотфулла Шәфигуллин инициативасы һәм ярдәме белән төзекләндерелгән борынгы мөселман зиратыннан башланды. Биредәге иске каберлек урынында 1504-1596 елларга караган 18 кабер ташы табылган һәм бастырып куелган. 

Комплекс капкасы алдындагы яшел үзәнлектә авылның аксакаллары белән сөйләшкәндә, Фәрит Мөхәммәтшин Әтнә районында бабаларыбыз рухын кадерләү, халык гореф-гадәтләрен һәм туган телебезне саклауны рәхмәт белән телгә алды. “Сезнең яклар бу яктан үрнәк булып тора, - диде ул. – Халкыбызның тарихи мирасы сакланырга һәм кадерләп киләсе буыннарга тапшырылырга тиеш. Борынгы Болгар һәм Свияжск һәйкәлләрен торгызу белән шөгыльләнүче Минтимер Шәймиев моның ничек эшләнергә тиешлеген күрсәтә”. 

Иске Мәнгәр картлары республика парламенты җитәкчесенә соңгы елларда авылдагы уңай үзгәрешләр турында сөйләп алдылар. Алар фикеренчә, борынгылар рухына тугрылык республика җитәкчелегенең зирәклеген күрсәтә. 

Кышлау авылында Фәрит Мөхәммәтшин “Таң” хуҗалыгы эшләре белән танышты. Кооператив җитәкчесе Алмаз Сибагатуллин аңа авыл хуҗалыгына ярдәм программаларының нәтиҗәлелеге турынлда сөйләде. 

Яңа Шашы авылына килгәч, парламент башлыгы капиталь ремонт үткәрелгән урта мәктәпне ачу тантанасында катнашты. Мәктәп кабинетлары белән танышып йөргәндә, Фәрит Мөхәммәтшин шәһәр шартларыннан бер дә калышмаган компьютер классын, авиамодель түгәрәген һәм спорт залын карады. Укучылар, аларның ата-аналары һәм педагоглар алдында чыгыш ясап, ул Татарстанда авыл халкының тормыш шартларын шәһәр белән тигезләүгә игътибар турында әйтеп узды. “Президент авыл мәктәпләрендә укучылар өчен барлык шартлар тудырылырга тиеш дигән бурыч куйды, - диде ул. – Хәер, бу мәгариф системасына гына кагылмый, тогрмышның бөтен яклары да уңай якка үзгәрергә тиеш. Сезнең мәктәп бу программаның ачык чагылышы булып тора”. 

Әтнә районының уңышларын һәм аерым урынын ул район активы белән очрашу барышында да телгә алды. “Мин бирегә сезнең яңа планнарыгыз, уй-теләкләрегез белән танышырга, фикерләрегезне ишетергә һәм кәефләрегезне белешергә килдем, - диде ул. – Күреп торам, Президент һәм җирле органнарга депутатлар сайлау алдыннан сез, һәрвакыттагыча, сынатмыйча эшлисез, районның йөзе ачык. Саф татар районы булуыгыз, тырыш хезмәтегез, элеккеге колхоз системасының уңай якларын куллануга алуыгыз да сезнең уңышларның нигезе булып торадыр. Әлбәттә, авыл үуҗалыгына ярдәм итүне күздә тотучы президент программаларында катнашуыгыз да уңай нәтиҗәләр бирә. Шуңа күрә сез бу сайлауларда да актив катнашырсыз дигән ышаныч белдерәм”.
● 20 августта ТР Дәүләт Советы Рәисе Фәрит Мөхәммәтшин, районнарга эш сәфәре сериясен дәвам итеп, Балтач районына барды. Биредә ул республика программалары кысаларында төзелгән социаль объектларда булып, шулай ук район үзәгендә мәгариф, сәламәтлек саклау, спорт, авыл хуҗалыгы һәм җитештерү тармаклары хезмәткәрләре белән очрашты. 

Татарстан Республикасында Парклар һәм скверлар елында ял итү урыннарының яңалары эре шәһәрләрдә генә түгел, ә зур булмаган торак пунктларда да булдырыла. Балтач шәһәр тибындагы бистәсендә “Балтач” яңа паркы шуның ачык мисалы булып тора. Биредә яшәүчеләр өчен көтеп алынган ял урыны гражданнарның үзара салым системасы кысаларында төзелгән. Һәрбер кеше керткән һәр сумга республика бюджеты тагын 4 сум өстәгән, ә парк төзелеше барлыгы 1 млн 320 сумга төшкән. 

Шул ук көнне ТР Дәүләт Советы Рәисе Фәрит Мөхәммәтшин белән бергә паркта аның урынбасары Римма Ратникова да булды. ТРның Балтач районы башлыгы Рамил Нотфуллин республика җитәкчелегенә районда яшәүчеләрнең проблемаларына игътибарлы булулары һәм үсеш өчен мөмкинлекләр тудырулары өчен рәхмәт белдерде. 

Парламент җитәкчесе яңа паркта булганнан соң, район активы белән очрашты. Ул соңгы елларда республиканың казанышлары турында сөйләде. Фәрит Мөхәммәтшин Балтач районы уңышларына да югары бәя бирде. Район кеременең төп өлешен авыл хуҗалыгы производствосы табышы тәшкил итүе сер түгел, диде. 

“Республикада соңгы елларда корылык булуга карамастан, балтачлылар агросәнәгать секторында алда бара. Бүгенгә уңышны җыеп алу эшләре төгәлләнмәгән, ә уңыш гектарыннан 30 центнер тәшкил итә, авыл хуҗалыгы тармагының бер хезмәткәренә туры килә торган керемнең тотрыклы үсеше күзәтелә. Мөгезле эре терлек баш саны буенча да уңай динамика бар”, - дип билгеләп үтте Дәүләт Советы Рәисе. 

Балтачта ике спорт объекты – “Балтач” яңа паркы территориясендә спорт мәйданчыгы һәм, капиталь ремонттан соң ,“Факел” яшүсмерләр клубы ачылды. 

Шул ук көнне Сосна авылында халык өчен мөһим объект – ФАП ачылды. ТР Дәүләт Советы Рәисе Фәрит Мөхәммәтшин авылда беренчел ярдәм күрсәтү пункты еш кына аралашу урынына әйләнә, авыл кешеләр анда соңгы хәбәрләр белән уртаклаша, дип билгеләп үтте. Бу фельдшерлык-акушерлык пункты районда - 7 нчесе, ел ахырына кадәр 9 ФАП тапшыру планлаштырыла. 

Күрше Түнтәр авылында шулай ук яңа объект – күп функцияле үзәк ачылды, анда бер түбә астында мәдәният йорты, ФАП урнашкан.
● 24 августта ТР Дәүләт Советы Рәисе Фәрит Мөхәммәтшин Кайбыч районына эш сәфәрендә район активы белән очрашты һәм социаль объектлар ачу тантанасында катнашты. 

Парламент башлыгы Кайбыч районы тыл хезмәтчәннәре мемориалына чәчәк куйды. Аннары Мәдәният йортында район активы җыелды. Район үсешенә нәтиҗәләр ясалды, проблемалы мәсьәләләр күтәрелде. "Кайбыч районында уңай үзгәрешләр күзгә ташлана, - дип билгеләп үтте Фәрит Мөхәммәтшин социаль объектлар ачу тантанасында күргәннәрдән хис-кичерешләре белән уртаклашып. - Алдагы сәфәремдә хастаханә буенча тәнкыйть сүзләре белдердем. Хәзер әнә бина ремонтланган, табиблар белән тәэмин ителгән, районда бары тик ике белгеч кенә юк, ә бу мәсьәлә дә хәл ителер дип уйлыйм", - диде. 

Райондагы уңай үзгәрешләр турында муниципаль берәмлек башлыгы Альберт Рәхмәтуллин сөйләде. Соңгы 5 елда Кайбыч районында 7 мәктәп ремонтланган, 7 ФАП төзелгән, 30 ФАП ремонтланган, 2 мәктәпкәчә учреждение һәм 7 спорт мәйданчыгы, заманча спорт комплексы ачылган. Биредә яшәүчеләр үтенече буенча урамнарга яктырткычлар куелган. 

Район активы белән очрашуда Татарстан Президенты һәм җирле совет депутатлары сайлаулары турында сүз барды. Районда һәм республикада уңай үзгәртеп коруларны дәвам итәргә кирәк, моның өчен тотрыклы хакимият булырга тиеш, дип фикерен белдерде Фәрит Мөхәммәтшин. "Нәкъ менә сайлаучылар хакимиятне формалаштыра" , - диде парламент иҗтәкчесе булачак сайлау кампаниясенең мөһимлеген ассызыклап. - Без янә Татарстан Президенты сайлауларына кайтабыз, безгә 7 716 депутат сайлап, муниципаль сайлауларны үткәрү зарур. Быел сәяси партияләрнең күп санлы булуы үзенчәлекле. Сайлау кампаниясен уңышлы үткәрәчәгебезгә ышанам". 

Татарстан даими үсештә, социаль-икътисади үсеш күрсәткечләре буенча Россия төбәкләре арасында лидерларның берсе булып тора, кешеләр моны күрә, дип тәмамлады чыгышын парламент җитәкчесе. 

Фәрит Мөхәммәтшин район активы белән очрашудан соң 50 урынга исәпләнгән "Сандугач" балалар бакчасын һәм Надеждино авылында күп функцияле үзәкне ачу тантаналарында катнашты.
● 25 августта ТР Дәүләт Советы Рәисе Фәрит Мөхәммәтшин Иран Ислам Республикасының Казандагы Генераль консулы Расул Багернажад Шаян белән очрашты, ул үзенең Татарстандагы дипломатик миссиясен тәмамлый. 

Иранның Казандагы Генераль консуллыгы 2007 елда ачылды, ә Расул Багернажад Шаян дипломатик вәкиллекне 2011 елның мартында җитәкләде. 

Очрашу барышында ТР Дәүләт Советы Рәисе Фәрит Мөхәммәтшин Шаян әфәндегә милләтләр арасындагы хезмәттәшлекне ныгытуга керткән өлеше өчен рәхмәт белдерде. 

"Әлеге еллар эчендә Татарстан белән Иран арасында рәсми, мәдәни, эшлекле, спорт делегацияләре белән алмашу активлашты, - диде Фәрит Мөхәммәтшин. - Парламентара элемтәләр ныгыды. Ә соңгы вакытта сәүдә-икътисади хезмәттәшлекне ныгыту өчен яңа мөмкинлекләр пәйда булды". 

Шаян әфәнденең шәхси дипломатик сыйфатларын югары бәяләп, Татарстан парламенты башлыгы аңа киләчәк тормышында һәм эшендә уңышлар теләде. 

Расул Багернежад Шаян, үз чиратында, Дәүләт Советы Рәисенә Иранның Казандагы Генераль консуллыгының мәдәният, мәгариф һәм башка өлкәләрдәге элемтәне үстерү эшчәнлегенә ярдәм иткәне рәхмәт белдерде. "Казан дөньяның иң матур шәһәрләренең берсе санала, минем өчен ул икенче йортым булды, - дип белдерде Иран дипломаты. - Татарстан уңышларында без халыкның һәм республика җитәкчелегенең олы хезмәтен күрәбез. Татарстанның Россия Федерациясендәге абруен истә тотып, илләр арасындагы бөтен өлкәләрдә, бигрәк тә икътисад һәм туристлык тармагындагы хезмәттәшлекне активлаштыруга ярдәм итүегезне өметләнеп калабыз". 

Очрашуда ТР Дәүләт Советы Рәисе урынбасары Римма Ратникова һәм башка рәсми затлар катнашты.
● 26 августта Казанда Татарстан Республикасы территориясендә Федераль максатчан программаларны тормышка ашыру мәсьәләләре буенча утырыш уздырылды. ТР Дәүләт Советы Рәисе Фәрит Мөхәммәтшин үткәргән чарада РФ Федераль җыены Дәүләт Думасында Татарстан депутатлары, РФ ФҖ Федерация Советы әгъзалары һәм Татарстанның башкарма хакимият органнары җитәкчеләре катнашты. 

Очрашу башланыр алдыннан анда катнашучылар "Казанский ДСК" заводын модернизацияләү проекты белән танышты, аның цехларын, әзер продукция складларын карады. Предприятие буенча экскурсияне «АК БАРС Девелопмент» компанияләр төркеме җитәкчесе Марат Шаһитов һәм завод директоры Александр Сидоров үткәрде. 

"Панель йортлар төзү Казан үсешендә зур роль уйнады. Ә элек файдаланылган панельләрдә җитешсезлекләр бар иде, шуңа да андый йортта яшәүчеләр канәгатьсезлек белдерүләр булды. Бүген без сыйфатлы панельләр күрдек, элек булган проблемалар бетерелгән. 700 фатирның рекламасыз да сатылып бетүе халыкның бу технологияне өйрәнүен күрсәтә. Минемчә, бу перспектива начар түгел. Өстәвенә, продукциянең чагыштырмача арзан булуы бигүк яхшы булмаган икътисади шартларда да кешеләргә торак сатып алу мөмкинлеген бирә", - дип саный ТР Дәүләт Советының икътисад, инвестицияләр һәм эшмәкәрлек комитеты рәисе Рафис Борһанов. 

"Минемчә, Татарстанда йортлар төзүнең ничек модернизацияләнүен карау бөтен кешегә дә кызык булгандыр", - диде утырышны ачып ТР Дәүләт Советы Рәисе Фәрит Мөхәммәтшин. 

Утырыш башында "Татнефть" генераль директоры урынбасары Азат Ягъфәров депутатларга югары үзлелекле нефть табу үсеше перспективалары хакында бәян итте. Шулай ук ТР Дәүләт Советының мәгариф, мәдәният, фән һәм милли мәсьәләләр комитеты рәисе Разил Вәлиев тә чыгыш ясады. Искәртеп узабыз: июль аенда ТР Дәүләт Советының тугызынчы утырышында депутатлар "РФта Мәгариф турында"гы Федераль законга үзгәрешләр кертү турында"гы Федераль закон проектын хупламаган иде. 

Татарстан икътисадына федераль акчалар җәлеп итү темасына төп доклад белән республиканың икътисад министры Артем Здунов чыгыш ясады. 

Ф.Мөхәммәтшин хәбәр иткәнчә, агымдагы елныд 7 аенда Татарстанда сәнәгый җитештерү индексы беренче тапкыр, узган елның шул чоры белән чагыштырганда (99,9 процент), 100 проценттан кимрәк билгедә тукталган. Аның сүзләренчә, моңа бәйле рәвештә, Татарстан икътисадына федераль акчаларны җәлеп итү эше аеруча актуаль. "Без министрлык һәм ведомство, Дәүләт Думасы депутатлары, Федерация Советы әгъзалары белән көчләрне берләштереп, республиканың федераль максатчан программаларда актив катнашуы буенча беренче генә ел эшләмибез. Шуның ярдәмендә күп нәрсәгә дә ирешәбез", - дип билгеләп үтте Фәрит Мөхәммәтшин очрашу азагында. Ул ассызыклаганча, республика 27 программада катнаша. "Барлык программалар буенча Татарстанга 70 млрд сумга якын акча җәлеп ителә һәм, иң мөһиме, барлык акчалар да вакытында үзләштерелә", - диде ул. 

"Быелгы ел гади түгел, әмма киләсе ел да җиңелрәк булмаячак. Шуңа да федераль максатчан программалар буенча акчалар җәлеп итүне агымдагы ел дәрәҗәсендә саклап калуны бурыч итеп куйдык. Безгә моны хәзер үк эшләү мөһим, чөнки кайбер программалар буенча республика бюджетыннан да финанслау күздә тотыла, димәк, моны 2016 елгы Татарстан бюджетына кертергә кирәк булачак", - дип билгеләп үтте шулай ук Фәрит Мөхәммәтшин.
● 27 августта "Идел" яшьләр үзәгендә XXV Татар яшьләре көннәрен рәсми рәвештә ачу тантанасы узды. Искәртеп узабыз: чара 25-31 августка кадәр уза. Яшьләр үзәге территориясендә РФның 30 төбәге, шулай ук Казакъстан, Төркия һәм Австралиядән татар милләтенең 180 иң актив яшьләр лидерлары очрашты. 

Тантанада ТР Дәүләт Советы Рәисе урынбасары, ТР Журналистлар берлеге рәисе Римма Ратникова катнашты. Ул катнашучыларга сәламләү чыгыш белән мөрәҗәгать итте, ул шулай ук ТР Дәүләт Советы Рәисе Фәрит Мөхәммәтшин теләкләрен дә җиткерде һәм 25 елда республиканың татарларның милли үзенчәлеген ныгыту өлкәсендә ирешкән казанышлары хакында сөйләде. 

"25 ел элек Татар яшьләре көннәре үткәрелә генә башлаган вакытта, бу форумның барлык чаралары да рус телендә уза иде. Без форумга килеп, шулай ук рус телендә чыгыш ясый, ул чакта үзебез дә татар телен начар белә идек әле. "Ул вакытта биредә бик кызу дискуссияләр барды, фикерләр каршылыгы да булды, әмма, нигездә, Татарстанга үз Конституциясен кабул итәргә, суверенитет турындагы Декларация кабул итәргә кирәк, дип фикерләр яңгырады. Барлык сорауларны да татар яшьләре күтәрде, депутат һәм сәясәтчеләр аларның фикеренә колак салды. Яшьләр татар телен өйрәнергә, моның өчен шартлар тудырырга, татар мәктәпләрен үстерергә кирәк, дип сөйләште. Республикадан читтә гомер итүче татарларга Татарстаннан ярдәм итү зарур, диделәр. Боларның күбесе алдагы елларда тормышка ашырылды. Әлбәттә, бүген башка вазгыять. Дискуссияләр дә ул кадәр кискен түгел, сораулар да кимеде. Федераль татар милли-мәдәни мохтарияте бик зур эш башкара. Бу оешма Россия субъектлары һәм аннан читтә яшәүче татар яшьләрен һәм татарларны берләштерә. Бүген урыннардагы татар оешмалары үзләренә методик, финанс ярдәме кирәк, ди. Татар мохтариятләре аша бу проблемаларны хәл итәргә мөмкин", - дип билгеләп үтте Римма Ратникова. 

ТР яшьләр эшләре һәм спорт министры урынбасары Рөстәм Гарифуллин да җыелучыларны сәламләде. "Бүген биредә Татар яшьләре көннәрен оештыруда башлап йөргән ветераннар, әлеге чараны 25 ел буе үткәргән кешеләр катнаша. Мин форумда катнашучыларга ,конструктив диалог Россия һәм чит илләрдәге татар яшьләре оешмаларында булган проблемаларны хәл итәргә булышсын, дип телим. Сезнең өчен бик кызыклы программа әзерләнгән, иртәгә Болгарда, Иннополиста булачаксыз, Республика көне алдыннан төрле чараларда катнашачаксыз. Биредә алган белемнәрне үзегез торган төбәкә алып кайтып, хезмәттәшләрегезгә, дусларыгызга, татар яшьләре оешмасындагы дусларыгызга җиткерегез диясем килә", - дип билгеләп үтте Р.Гарифуллин чыгышында. 

Аннары ул аеруча актив катнашучыларга ТР Яшьләр эшләре һәм спорт министрлыгының "РФ төбәкләре яшьләре арасында мәдәни мирас, милли гореф-гадәтләр, туган телне саклап калу һәм алга таба үстерүдәге актив эшчәнлек өчен" дигән Рәхмәт хатларын тапшырды. 

Оешманың җитәкчесе - Татар федераль милли-мәдәни мохтарият рәисе Илдар Гыйльметдинов та Татар яшьләре көннәре ветераннарына мохтариятнең Рәхмәт хатларын тапшырды. 

Алдагы көннәрдә Татар яшьләре көннәрендә катнашучыларны тарих, дин, татар теле, мәдәният һәм бию, гарәп каллиграфиясе дәресләре көтә. Делегатлар төрле семинар-тренинг, түгәрәк өстәлләрдә катнашачак, дәүләт хакимяте органнары җитәкчеләре, иҗтимагый оешма һәм массакүләм мәгълүмат чаралары вәкилләре белән очрашачак. Шулай ук "Татар кызы" һәм "Татар егете" дигән иҗади бәйгеләрдә дә үзләрен сынап карый алачак.
● 27 августта ТР Дәүләт Советы Рәисе Фәрит Мөхәммәтшин эш сәфәре белән Татарстанның Мамадыш районында булып кайтты. Анда Красная Горка җирлегендә 2220 урынга исәпләнгән балалар бакчасы, шулай ук мәдәният йорты һәм политехник көллият базасында ресурс үзәген ачуда катнашты. 

"Радуга" балалар бакчасы - балалар өчен чын мәгънәсендә күркәм сарай: бүлмәләре зур һәм якты, заманча коммуникация чаралары белән җиһазландырылган. Мамадыш районы башлыгы Анатолий Иванов сүзләренчә, бу муниципаль берәмлектәге иң зур балалар бакчасы санала. Педагоглар составы конкурс буенча сайлап алынган, биредә эшләргә теләүчеләр 1 урынга 5 кеше булган. 

Җирлек өчен аеруча кирәкле социаль объектны ачып, ТР Дәүләт Советы Рәисе Фәрит Мөхәммәтшин булачак шәхесне формалаштыруда мәктәпкәчә белемнең әһәмиятен һәм анда тәрбиячеләрнең ролен ассызыклады. Ул "Радуга"да тәрбияләнәчәк балаларга тормышларында уңышлар теләде һәм мондый объектларда иң экологик материаллардан файдаланучы төзүчеләрнең эшен билгеләп үтте. 

Красная Горка авыл җирлеге составына кергән "Мамадыш" совхозы" авылында мәдәният йорты ачылды, тиздән китапханә дә булачак. Фәрит Мөхәммәтшин билгеләп узганча, Татарстанда авыл мәдәният йортлары бушап калган, биналар тузган вакытлар да булды. Республикада тормышка ашырыла торган президент программасы аларны яңадан торгызу мөмкинлеген бирде. Шул ук вакытта Дәүләт Советы Рәисе Мамадыш районының республикадагы барлык 30 программада да актив катнашуын ассызыклады. 

Сәфәрен дәвам итеп, парламент башлыгы Мамадышның 87нче һөнәри көллиятендә булды: 500 студентны укытуга исәпләнгән объект кичә, капиталь төзеләндерүдән соң, үз ишекләрен ачты. Ремонттан соң биредә яңартылган укыту сыйныфлары булдырылган, бюджет урыннары саны да 15гә җиткән. Әмма, иң мөһиме, - биредә ресурс үзәге барлыкка килү, анда заманча тренажерларда индустриаль һәм агросәнәгать секторы өчен белгечләр әзерләнәчәк. "Республика өчен ресурс үзәкләре пәйда булу аеруча актуаль, чөнки хезмәт кешесе - сәнәгать икътисады үсеше нигезе. Моннан тыш, без күптән түгел җитди көрәштә 2019 елда WorldSkills эшче һөнәрләр буенча дөнья чемпионтын үткәрү хокукын яуладык, бу һөнәри кадрлар әзерләү эшенә аерым җаваплылык өсти", - диде Фәрит Мөхәммәтшин Мамадыш политехник көллиятенә иң яхшылар рәтендә булырга теләп. 

Көллият директоры Николай Егоров ТР Президенты Рөстәм Миңнехановка, республика җитәкчеләренә күрсәткән игътибарлары һәм ярдәм өчен рәхмәт белдерде. Реконструкция өчен исә барлыгы 100 млн сум акча тотылган. 

ТР Дәүләт Советы Рәисе көллият студентлары куллары белән ясалган техника күргәзмәсен карады, лабораториядә булды, анда япон кухнясы ризыкларын әзерләүне күзәтте һәм уку йортына 100 мең сумга сертификат бүләк итте. 

Фәрит Мөхәммәтшин район активы белән дә очрашты. Район мәдәният йортында 500дән артык кеше җыелган иде. 

Парламент башлыгы очрашуны ил һәм дөньядагы икътисади һәм сәяси вәзгыть турында сөйләшүдән башлады. "Икътисадның сәяси хәлләргә тискәре йогынтысы беркемгә дә сер түгел, дөньяда бар да бер-берсенә бәйле. Бу хакимияткә каршы чыгыш ясау, оппонентларга тәнкыйть өчен сәбәп бирә. Моңа ничек каршы торырга соң? Бердәм тавыш бирү көнендә без бу тискәре күренешләргә барыбыз да сайлауларга барып җавап бирә алабыз", - дип, Фәрит Мөхәммәтшин район халкын үзләренең гражданлык позициясен чагылдырырга өндәде. 

Республиканың төп икътисади, иҗтимагый-сәяси һәм башка аспектлары хакында сөйләгәндә, парламент башлыгы мамадышлыларны ирешкән уңышлары өчен мактап алды. "Сез - Татарстанның иң динамикалы үсеш кичерүче районнарның берсе: кыска гына вакыт эчендә күп күрсәткечләр буенча алга чыктыгыз, шул исәптән яңа җитештерүләр үсеше буенча да. Мамадыш шәһәрен танып та булмый - бөтен җирдә тәртип, чисталык", - диде ул. 

ТР Дәүләт Советы Рәисе мамадышлыларның авыл хуҗалыгы өлкәсендәге казанышларын да искә алды һәм районда кулланучылар кооперациясе системасын саклап калуга басып ясады. 

Очрашу азагында мамадышлылар үз теләкләрен дә җиткерде. Әйтик, райондагы иң зур авыл җирлекләренең берсе саналган Красная Горка халкы, иске клуб урынында Халыклар дуслыгы йорты булсын иде, дип хыяллана. Җирлек күп милләтле санала, шул ук вакытта һәр милләт үзләренең үзенчәлекләрен, мәдәнияте һәм гореф-гадәтләрен саклап калулары белән мактана ала. 

Очрашуда күп балалы ана Алевтина Башкова да чыгыш ясады. Аның 16 баласы бар, аларның 11е асрамага алынган. Ул хәбәр иткәнчә, Мамадыштагы аның балалары укыган коррекция мәктәбе тиешле шартларга туры килми, әйтик, анда спорт белән шөгыльләнү өчен мөмкинлекләр юк. Ханым республика җитәкчеләренә коррекция мәктәбенең яңасын төзү үтенече белән мөрәҗәгать итте. 

Фәрит Мөхәммәтшин әлеге үтенечләрне ТР Президенты вазифаларын вакытлыча башкаручы Рөстәм Миңнехановның үзенә җиткерергә ышандырды.
● 29 августта ТР Дәүләт Советы Рәисе Фәрит Мөхәммәтшин эш сәфәре белән ТРның Алексеевск районында булды, анда район активы белән очрашты, шулай ук фельдшерлык-акушерлык пункты һәм балалар бакчасын ачуда катнашты. 

"Президент программаларының район үзәкләрендә генә түгел, һәр авыл җирлегендә эшләве сөендерә, - дип мөрәҗәгать итте Фәрит Мөхәммәтшин авыл халкына мөрәҗәгать итеп. - Бүген без сезнең авылда урнашкан ФАПны ачабыз. Ә бит 10 ел элек үк Россия Сәламәтлек саклау министрлыгы илдәге бөтен ФАПларны ябу турында карар кабул иткән иде. Республика җитәкчелеге бу карарга каршы чыкты. Тәҗрибә күрсәткәнчә, безнең ФАПлар челтәрен киңәйтү юнәлеше дөрес булды. Авылларда кичектергесез ярдәм күрсәтә алырлык медицина пункты булырга тиеш". 

Аннары ТР Дәүләт Советы Рәисе 50 урынга исәпләнгән "Дюймовочка" балалар бакчасын ачуда катнашты. Әйтергә кирәк, бүгенге көндә Алексеевск районында балалар бакчаларына чират 3 яшьлекләр арасында гына түгел, яслә яшендәге балалар арасында да юк. "Татарстанда сирәк районнар гына мондый казаныш белән мактана ала", - дип ассызыклады Фәрит Мөхәммәтшин. Парламент башлыгы сүзләренчә, 1 сентябрьгә Татарстанда мәктәп һәм балалар бакчаларын төзү һәм капиталь ремонтлау буенча барлык планлаштырылган эшләр дә тәмамланачак. 

Алексееевск районында спорт мәйданчыгы һәм парк ачылу дәүләти-хосусый партнерлыкның яхшы мисалы булды. "Россия буенча тулаем алганда дәүләти-хосусый партнерлык турындагы закон начар эшли, - дип зарланып алды Фәрит Мөхәммәтшин журналистлар белән аралашканда. - Татарстанда дәүләт һәм бизнесның үзара мөнәсәбәтләр өлкәсен җайга салучы республика законы кабул ителде, әмма ул да социаль мәсьәләләрне уртак хәл итүнең бөтен мөмкинлекләрен тормышка ашырмый". Парламент башлыгы билгеләп үткәнчә, иң мөһиме - кешеләрне җәлеп итү, аларда катнашу теләге уяту. Хәзерге вакытта гражданнарның үзара салым программасы шуңа юнәлдерелгән, татарстанлы керткән һәр сумга республика бюджеты тагын 4 сум өсти. Әлеге акчалар муниципалитетларны төзекләндерүгә тотыла, зиратлар тәртипкә китерелә, территорияләр яшелләндерелә. 

Социаль объектларда булганнан соң, Фәрит Мөхәммәтшин Алексеевск районы активы белән очрашты. 

Сөйләшү барышында район үсешендәге уңышлар һәм авырлыклар турында сүз барды. Алексеевск районы башлыгы Владимир Козонков билгеләп узганча, казанышлар күзгә күренеп тора. 2014 елда район буенча тулаем район продукты 5,6 млрд сум тәшкил иткән. Сәнәгый җитештерү («Алексеевская керамика», «Алексеевский молочно-консервный комбинат», «Алексеевская ФХТ») дә, авыл хуҗалыгы да үсеш кичерә. Районда 7436 хосусый хуҗалык бар, аларда 5 мең баш мөгезле эре терлек асрала, шул исәптән 2,4 мең сыер. 20 гаилә фермасы төзелгән. 

Шул ук вакытта парламент башлыгы хосусый ярдәмче хуҗалыкларда терлекләрнең баш санын арттырырга өндәде. "Сыерлы кеше - сыйлы кеше", - дип искәртте Фәрит Мөхәммәтшин. 

Алексеевскилылар өчен аеруча кискен мәсьәләләр арасында - бистәдә чистарту корылмаларын реконструкцияләү зарурияте, шулай ук район үзәгенең хәзерге вакытта актив төзелеш барган көнчыгыш өлешен инфраструктура ягыннан үстерү. 

Фәрит Мөхәммәтшин республикадагы сайлау кампаниясе үзенчәлекләренә дә тукталды, ул, Дәүләт Советы җитәкчесе фикеренчә, катлаулы икътисади шартларда уза. Сентябрь аенда республика Президенты һәм 7716 җирле совет депутатын сайларга туры киләчәк. Парламент башлыгы алексеевскилыларны алда көтелгән тавыш бирүдә актив катнашырга чакырды. 

● 29 августта Казанда ТР Волейбол федерациясе президенты кубогына финал уеннары тәмамланды. Җиңүчеләрне бүләкләү тантанасында ТР Дәүләт Советы Рәисе, ТР Волейбол федерациясе президенты Фәрит Мөхәммәтшин катнашты. 

Фәрит Мөхәммәтшин сүзләренә караганда, Татарстанда волейбол чын мәгънәсендә халыкчан спорт төренә әверелә. "Бүгенге көндә волейболны шәһәрләрдә дә, башкаладан ерак урнашкан авыл районнарында да уйныйлар, - диде ул. Узган ел Кубокка беренче уеннарны оештырып, без волейболны хезмәт коллективлары һәм авыл җирлекләрендә җәелдерү максатын куйган идек. Бүген, II Кубок уеннарына нәтиҗәләр ясап, без республикада әлеге спорт төренең популярлыгына тагын бер кат инандык. Бер ел элек турнирда 40лап команда катнашкан булса, II Кубок уеннарына республиканың сәнәгый предприятиеләре һәм авыл районнарыннан 70тән артык команда килде". 

Киләсе елда Кубок алырга дәгъва кылучы һәвәскәр волейбол командалары саны тагын да артыр дигән өмет белдереп, Фәрит Мөхәммәтшин бүләкләүгә кереште. ТР Волейбол федерациясе президенты Кубогын сәнәгый предприятиеләр арасында - "Татнефть" ГАҖ командасы, авыл районнары арасында Саба районы командасы алды. Федерация президенты әлеге ике төркемдә беренче, икенче һәм өченче урын алучыларга да акча сертификатлары тапшырды. 

ТР Дәүләт Советы Рәисе уеннарның югары дәрәҗәдә үткәнен билгеләп үтте. Шулай ук киләсе елга Кубокны оештыру буенча планнары белән дә уртаклашты. Команда вәкилләре Волейбол федерациясе президентына тудырылган шартлар һәм финал уеннарын Бөтенроссия һәм халыкара ярышлар уза торган "Санкт-Петербург" волейбол үзәгендә үткәрү мөмкинлеген биргән өчен рәхмәт белдерде.
● 30 августта Казанда "Татарстан Республикасы православие яшьләре көне" кысаларында "Дин белән берләшкәннәр - киләчәккә омтылганнар" дигән халыкара яшьләр форумы ачылды. Форумда катнашучыларны ТР Дәүләт Советы Рәисе Фәрит Мөхәммәтшин, Казан һәм Татарстан митрополиты Феофан, ТР Президенты Аппараты җитәкчесе урынбасары - республика Президентының эчке сәясәт мәсьәләләре департаменты җитәкчесе Александр Терентьев сәламләде. 

Өч көн дәвам итәчәк яшьләр форумы яшьләр активистларының аралашу, өйрәнү һәм иҗат итү мәйданчыгына әвереләчәк, өч төп юнәлеш - халыкара һәм милләтара мөнәсәбәтләр, социаль һәм яшьләр хезмәтендә массакүләм мәгълүмат чаралары, үзиреклелек буенча эшләячәк. Төп өлеше Раифа Богородица монастыренда узучы чараларга Россия һәм чит илләрдән епархиаль яшьләр бүлекләре, шулай ук дөньяви яшьләр һәм волонтерлар берләшмәләре лидерлары җыелган. Барлыгы 200 кеше (16дан 35 яшькәчә), шул исәптән Рус православие чиркәве составына керүче, шулай ук Бөекбритания, Германия, Латвия, Литва, Польша, Әзербайҗан, Беларусь, Казакъстан һәм Украина епархияләре вәкилләре катнаша. 

"Форум безнең өчен истәлекле булган Республика көне һәм Татарстан дәүләтчелегенең 25 еллыгында уза, - диде Фәрит Мөхәммәтшин яшь лидерларны сәламләп. - Республика парламенты Дәүләт суверенитеты турындагы декларация кабул иткән көннән алып Россиянең югары рухи мәдәниятле, инновацион икътисадлы һәм тотрыклы социаль мохитле алдынгы субъекты итү өчен киеренке, җентекле эш алып бардык", - диде. 

Парламент башлыгы, хәзерге вакытта "Идел" лагерында узучы XXV Татар яшьләре көнендә катнашучыларны да шуңа охшаш проблемалар борчый, дип ассызыклады. Ул форумда катнашучыларга сәламәтлек, иҗат атмосферасы, нәтиҗәле фикер алышулар теләде, шулай ук ТР Президенты вазифаларын вакытлыча башкаручы Рөстәм Миңнехановның сәламләвен дә укыды. 

"Дин белән берләшкәннәр - киләчәккә омтылганнар" дигән православие яшьләре форумында катнашучыларга чын йөрәктән чыккан сәламнәремне юллыйм. Аның исеме үк безнең яшьләрнең тормыш уңышы, аларның иҗатка һәм хезмәттәшлеккә юнәлеше рухи-әхлакый үсеш һәм камилләшү белән бәйләнгән", - диелгән сәламләүдә. 

Әлеге проектны Казан епархиясе оештырган форум кысаларында төрле тренинг, коуч-сессияләр, интерактивлар һәм мастер-классслар оештырылачак.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

